
bouxbien Laujmiz

faenzcieng ndei 3

Lauxbanj Cengjhwet

Lauz Ginh 45 bi diuh daengz Bingzsanh Si
dang cangzvu fusicangj lij caengz daengz bi ndeu,
gaxgonq dwg yenveij suhgi aen yienh ndeu, caiq
gaxgonq dwg nungzyezgiz gizcangj, caiq caiq gaxgong
dwg boux nungzyez gisuzyenz ndeu, caiq caiq
gaxgonq dangyienz couhdwg boux hagseng nungzyez
dayoz ndeu. De baenzlawz hix siengj mbouj daengz,
de boux lwg nungzminz lajmbanj ndeu caeuq cih
“nungz” doxnangq buenq seiqvunz ndeu, gingqyienz
diuh daengz ndaw singz, bae guenj gyoengqvunz
mbauqnomj biengzciengz cungj riu vunz lajmbanj
haenx, daegbied dwg bae guenj doenghboux
yenjyenz ciengz dawz nungzminz daeuj guh’angq
guhgvaiq haenx. Daihgaiq dwg cujciz bumwnz
daegdaengq hawj gij ganbu ndaw singz doxcab, guh
“doj yangz doxgap”. Lauz Ginh diuh daeuj seiz,
aenvih gij saeh lwgnyez cienjhag caeuq yah de guh
lauxsae caengz cuengqgyaj, ndigah caengz buen
ranz daeuj, Lauz Ginh moix ngoenz guh hong
nyaengqnyat, ndangndeu youq aen ranz seiq aen rug
song aen ding, roxnyinh sim’ onj youh cwxcaih,
ciengzseiz dwg gyanghwnz daengz ranz ninz hwnj
mbonq bae sam faen cung couh ndaek, lienz guh
fangzhwnzloq hix gig noix. Hoeng, haemh neix daj
gohvujdingh daugma, Lauz Ginh cix ninz mbouj
ndaek lo, henz rwz cungj yiengj gij singgo Vwnz
Siujfeih hot {Simva)haenx, “hawj fangzhwnzloq vad
coh ndaw sim mwngz:---- ” Caen ndeidingq dwk
“heux liengz baenq sam ngoenz”. Dangyienz, aen
sim gyaez ndei, bouxboux cungj miz, ndaej geiq lij
iq seiz, baez daengz ndwencieng, daxboh cungj bae
haw cawx geij mbaw nienzlig vehsaundei daugma,
nem youq rogding caeuq ndaw rug giz yienhda
haenx, daengx ranz vunz bouxlaux lwgnyez bouxsai
mehmbwk cungj haengj yawj de, coh de riuriu,
dangyienz dahsau ndaw veh hix gig miz cingzngeih
coh mwngz riu, mboujguenj mwngz youq aen gakdoh
lawz, de cungj dwg coh mwngz riu. Haemh neix, de
raen lwgda Vwnz Siujfeih seiz, sawqmwh siengj hwnj
gij vehnienzlig seiznyez lo. Vwnz Siujfeih ndwn youq
gwnz daizheiq roxnaeuz youq diegciengz diugfoux
seiz, fouq lwgda de cungj cim coh Lauz Ginh
riunyumj. Yaek doxbiek yawj lwgda de
lumjnaeuz yaek caeuq de gangj gijmaz vah, ndigah
Lauz Ginh lizhai gohvujdingh le, lij itcig roxnyinh
miz fouq lwgda ndeu youq baihlaeng cim de,
caemhcaiq dwg fouq lwgda ndongqrongh maezvunz
ndeu ha!

Lauz Ginh youq gwnz sizmungswh gvangq-

luemx ungnemq fan bae boek dauq, haujlai nanz hix
ninz mbouj ndaek. De siengj, vunz raeuz bouxboux
cungj maij gyaeu, neix bonjlaiz mbouj miz maz
cigndaej bae hongz, hoeng maij gyaeu gvi maij
gyaeu, mbouj ndaej doeng ngeix sae ngeix caeuq miz
gij siengjfap gvagbouh haenx, dauqdaej dwg
bouxdaeuz, aeu haeujsim gij viyilemz caeuq
yienghsiengq bouxdaeuz. Caiq gangj, bouxwnq
lauheiq dwg aenvih doiq lingjdauj gingqcungh caeuq
saengbaengh, lauheiq dwg cungj cizyez fanjwngq
ndeu ne. Yenjyenz ma, bouxyawj couhdwg
bohmbwn, ndaej mbouj coh bohmbwn soengq bae
najriu bw? Baenzneix cixbah lo, lij miz gijmaz dem?
Lauz Ginh naemj siengj gizneix, couh mbouj caiq
luenh siengj, ciemhciemh dwk ninz ndaek lo.

Ngoenz daihngeih  dwg ngoenz singhgiz,
gyanghaet mbouj anbaiz veiyi caeuq hozdung, noix
raen Lauz  Ginh fusicangj baenzneix  bw,
banringzgvaq miz aen gunghswh gapbonj ndeu
hainieb denjlij, gyanghaemh youh dwg hoihlaeuj
caeuq hoihfoux. Banhaet bet diemj lai cung, Lauz
Ginh ngamq hwnqmbong, lijcaengz swiq naj cat
heuj, lumj bingzciengz ityiengh sien bae diengzhaex.
Cingq youq ndaw diengzhaex caengz ok ndaej liux
seiz, dienhvah yiengj lo, Lauz Ginh nyaeuqnyaeuq
najbyak, mbouj leixlangh de. Lingz dienhvah dingz
le, gvaq buenq faen cung, youh caiq gip dwk yiengj
hwnjdaeuj. Lauz Ginh youheiq miz saeh gip, beng
dwk vaq daj ndaw diengzhaex okdaeuj, dawz hwnj
dienhvah, faekndaq coenz ndeu: “Baenzneix gip? Ok
gijmaz saeh la?”

Doifueng ngawh buenq ngoenz mbouj guhsing.

“Gangj vah ha, gou dwg Lauz Ginh.” Lauz
Ginh naj laepcupcup naeuz.

“Doiq mbouj hwnj, Lauz fusicangj, gauxca
mwngz lo.”

Lauz Ginh baez dingq, dwg sing dahsau youh
sug youh najseng ndeu, “mwngz dwg bouxlawz?”

“Gou dwg Siujvwnz ha!”

“Bouxlawz -+ i

“Lauz fusicangj, mwngz vunzgviq lumz saeh lai
lo! Haemhlwenz mwngz soengq mingzben hawj gou
seiz, lij naeuz ndaejhoengq dwk dienhvah hawj
mwngz.”

“0, o, Siujvwnz ha, mwngz ndei.” Fajnaj Lauz
Ginh sawqmwh hai lo, gipmuengz naeuz: “Mbouj
lumz, mbouj lumz law, haemhlwenz:------ ” De ca di
couh dawz gij saeh ninz mbouj ndaek de gangj
okdaeuj, “Siujvwnz, mwngz miz saeh ra gou bw?”

“Mbouj miz saeh couh mbouj ndaej daeuj
baiqraen sicangj dayinz la?”

“0, angqcoux, angqcoux, mwngz youq gizlawz?”

“Gou gaenq daengz bakdou siveij lo.”

Lauz Ginh sawqmwh dinfwngz luenh caez, de
baenzbaenz hix siengj mbouj daengz, “dahsien”
haemzlwenz roengz biengz haenx, haet neix couh
roengz biengz daengz ranz de. Ndaw ranz lijcaengz
sousib ndei, buh uq mad haeu luenh vutvat,
naengmak | haeuxlw byaeklw dauqcawq cungj raen.
De wnggai sousib baet seuq bae, hoeng youh
fatyienh caengz swiq naj cat heuj, engq mboujcaengz
vuenh buh gvet mumh. Boux sicangj seizneix caeuq
boux haemhlwenz buh ndei luemjrog. najriu
fwngfwng lumj dwg song boux vunz. De daegdaengq
ciuqciuq gingq, yienghceij couh lumj boux gip
hugvaih roxnaeuz boux vunz hong laemzseiz vuenh
guenqmeizgi nei. Seizneix, de riengjret dwk lumj
gingqdaeuz vaiq ndaw denyingj nei, sikhaek vaiqvit
dajcang swhgeij caeuq baet seuq sousib ndei ndaw
ranz luenhyab haenx.

“Dingdoeng!” Lingzdou youq seiz gaenjcieng
haenx yiengj lo.

Hai dou le, Vwnz Siujfeih lumj dujva gyaeu nei
riuj dwk daeh huglaex ndeu ndwn youq dangqgnaj,
caengz gangj vah sien soengq bae najriu maez vunz.

Lauz Ginh dang yenveij suhgi seiz, aenvih
ganbu caeuq ginzcung lajmbanj gihcwngz ciengzseiz
daeuj ra de, gaenq sibgvenq mbouj haeujsim gijmaz
laexsoq. Bouxhek daeuj daengz gag ra dieg naengh,
roxnaeuz ndwn yaep ndeu gangj sat saehcingz couh

deuz. (5)



